
[bookmark: _Toc525221808]Til leiaren:

Temaet for juleleirane dette året er «gull, røykelse og myrra». Dette var gåvene som vismennene frå landet i aust hadde med seg til Jesusbarnet. Dei kan kanskje framstå som uforståelege barselgåver til ein fattig familie, som sikkert hadde hatt god bruk for andre og meir praktiske gåver til det nyfødde barnet. Men gåvene har stor symbolsk verdi, og kvar for seg representerer dei ulike sider ved Jesus; kven han er og kva oppdrag han hadde. 
På den fyrste kveldssamlinga tenker me at det er naturleg å presentere juleforteljinga. Denne gongen legg me hovudvekta på forteljinga slik me får den presentert i det andre kapittelet av Matteusevangeliet. Powerpointpresentasjonen til fyrste kveldssamling bygger på tekstane frå Matteus 2,1-18 og Lukas 1,26-2,21 
Dei tre neste bibelsamlingane, - to bibeltimar og ei kveldssamling, vier me til kvar av dei tre gåvene: Fyrste bibeltime har fått overskrifta “Gull,- fordi Jesus er konge”. 2. kveldssamling kallar me for “Røykelse fordi Jesus er sann Gud” og 2. bibeltime har overskrifta “Myrra for eit spesielt oppdrag”.

Den siste tida har eg veksla mellom å skrive bibeltimeopplegga på bokmål og nynorsk. Dette opplegget blir eit slags kompromiss: Sjølve andaktsopplegget er på nynorsk, medan plakatane til bønevandringa og dei andre vedlegga er på bokmål. Vonar at dette ikkje skaper for mykje forvirring!
Lukke til med førebuingane. Gud velsigne tenesta di!


Med venleg helsing
Jorunn Bergo Aarvik
Mobil: 45 22 82 87
Barne- og familiekonsulent

[bookmark: _Toc525221809]Allergener:
Under fyrste bibeltime foreslår me å bruke sjokoladekuler av typen Ferrero Rocher innpakka i gullpapir som «gullskatt». Denne sjokoladen inneheld kveitemjøl, mjølk og nøtter. Forsikre deg om at ingen av leirdeltakarane er allergiske eller intolerante mot ingrediensane før du deler ut sjokoladen. Ha eventuelt eit alternativ på lur for dei som ikkje tåler sjokoladen. 
Under 2. kveldssamling foreslår me å bruke eit duftlys som symbol for røykjelse. Astmatikarar kan reagere på parfymen i duftlyset. Dersom dette er ei problemstilling, kan lyset byttast ut med velluktande te i lausvekt eller kongerøkelse (kan kjøpast på dei fleste apotek)


[bookmark: _Toc525221810]Bakgrunnsinfo til leiaren.

Som bibeltimehaldarar bør ein alltid ha litt meir innsikt i bibelstoffet enn ein treng for gjennomføringa av undervisninga sin del. Bakgrunnsinformasjonen her er tenkt som ein hjelp for bibeltimehaldaren til å sette seg inn i stoffet. Målet er at planlegginga også vil vera til personleg oppbyggelse.
Bruk gjerne stoff frå dette kapittelet for å supplere bibeltimane for dei eldste borna!

[bookmark: _Toc525221811]Om vismennene
Sjølve bibelteksten er svært sparsam med bakgrunnsinfo om vismennene. Men les du desse tolv kjente versa frå Matteusevangeliet grundig, dukkar det opp detaljar som er lette å oversjå om ein berre skummar gjennom med julespel-brillene på. Så les gjerne langsamt, som om du aldri har høyrt forteljinga før. Forteljinga om dei vise mennene frå Austerland finn me i Matteus 2,1-12. 
Det står ingenting i Bibelen om kor mange desse vismennene var. Men fordi dei hadde med seg tre gåver, har det vakse fram ei forestilling om at dei var tre. Tradisjonelt har desse tre vorte titulert som kongar. Men bibelteksten i Matteus 2,1 presenterer dei altså berre som dette: Nokre vismenn frå Austerland. Me veit heller ikkje kva land det eigentleg er tale om her, men det kan ha vore dagens Iran eller Irak. 
Ganske tidleg i kyrkjehistoria vaks det fram legender rundt forteljinga om dei langvegsfarande stjernetydarane. Vismennene vart som nemnt til kongar, dei kom frå kvar si verdsdel og dei fekk tildelt kvart sitt namn: Kaspar, Melkior og Baltasar.
Korleis desse stjernetydarane visste at det var jødekongen si stjerne dei hadde sett stige opp, seier ikkje bibelteksten noko om. Kanskje kjente dei profetien frå 4. mosebok 24,17?
 Eg ser han, men ikkje no, eg skodar han, men ikkje nær.
Ei stjerne stig opp or Jakob, ein kongsstav lyfter seg frå Israel.

Det som er sikkert, er at dei etter å ha sett stjerna gå opp, la ut på ei reise som antakelegvis tok fleire månader. Det betyr at dei må ha vore heilt sikre på at dei har tyda stjerna rett. Og dei må ha tenkt at fødselen til denne jødekongen på ein eller annan måte angjekk dei. Det som stjerna fortalte, var så viktig at dei berre måtte få det med seg!
Då dei kom fram til Jerusalem, byrja dei å spørre folk som dei traff om kvar den store jødekongen var fødd. Legg merke til dette: Vismennene spurte ikkje om det kunne stemme at det var fødd ein ny konge i Israel. Dei visste at den store kongen var fødd. Ut frå teksten ser me at vismennene ikkje umiddelbart tok seg fram til kong Herodes sitt palass då dei nådde Jerusalem. I staden byrja dei altså å spørre rundt etter jødekongen. Men ryktet om dei framande stjernetydarane nådde Herodes, og både han og resten av makteliten i Jerusalem reagerte med uro. 
Kong Herodes var ingen legitim konge over jødane.  Han var ikkje av jødisk ætt, og dermed heller ingen etterkomar av kong David. Det var den romerske kolonimakta som hadde utpeika han til konge. At han ikkje kjenner dei messianske profetiane, forstår me av at han må kalle til seg prestane for å få vite kvar Messias i fylgje skriftene skal verta fødd. 
For å unngå meir oppstyr, kallar Herodes til seg vismennene i løynd og sender dei vidare i riktig retning. Til tross for at huset i Betlehem er lite og fattigsleg, og til tross for at foreldra ser ut som heilt vanlege fattigfolk, skjønar vismennene at det vesle barnet er ein stor konge. Dei rekker fram gåvene dei har med, bøyer seg til jorda og hyllar han. 
[bookmark: _Toc525221812]Gull
Gull er eit av dei mest ettertrakta og verdsette metalla me kjenner. I gamle tider vart gull gjerne gjeve som gåve til mektige kongar som teikn på respekt og i håp om beskyttelse. Ein konge med stor makt hadde mykje gull, og omvendt: ein konge med mykje gull hadde stor makt. Om kong Salomo står det skrive at han hadde ei trune av reint gull. Han fekk laga 500 skjold av gull, og alle drikkebegera hans var også av gull. «Ingen ting var av sølv; sølvet vart ikkje rekna for noko i Salomos dagar» (1. Kong 10)
Den lysande stjerna på himmelen var for vismennene eit sikkert teikn på at ein stor konge var fødd. Kanskje dei forventa å finne den nyfødde trunarvingen i eit palass i hovudstaden? Dei gav uansett ikkje opp då dei vart sendt vidare til den meir beskjedne landsbyen Betlehem, ti kilometer unna. Når dei endeleg finn barnet, fell dei på kne og hyllar det.  (Matteus 2,11) Det er altså ingen tvil om at vismennene anerkjente det vesle barnet i krubba som ein stor konge. Men Jesus er ikkje berre kongen over jødane, slik vismennene oppfatta (Matteus 2,2). Jesus er kongen over kongane (Joh åp 19,16) og han er konge til evig tid (Luk 1,33).
Gull er med andre ord ei svært passande gåve å ha med til Jesus.
[bookmark: _Toc525221813]Røykjelse
Den andre gåva vismennene har med, er røykelse. Røykelsen var laga av eit velluktande gummistoff frå eit spesielt treslag som stort sett vaks i Saba (Jes 60,6) Oppskrifta på røykjelse finn me i 2. Mosebok:
«Herren sa til Moses: Ta deg velluktande røykjelsesstoff, balsamdropar, myrraolje, gummiharpiks og rein virak. Det skal vera like mykje av kvart. Av det skal du laga blanda røykjelse, slik ein salveblandar gjer det, salta og rein og heilag. Noko av det skal du knusa til pulver og leggja framfor vitnemålet i teltheilagdomen, der eg vil møta deg. Høgheilagt skal det vera for dykk» (2. Mosebok 30,34-36)
I GT les me fleire stader om røykjelsen som vert boren fram av øvstepresten i tempelet som eit offer til Gud. Det er altså Gud sjølv som er mottakar av røykjelsen. I 2. mos 30,37-38 vert Moses på det sterkaste advart mot å lage røykjelse etter denne oppskrifta til eige bruk. Røykjelsen var heilag og skulle vera reservert Gud, «til vellukt for Herren». 
Når vismennene kjem med røykjelse til det vesle barnet, peiker dette med andre ord på at barnet er Gud sjølv.
I Salme 141,2 og i Johannes Openberring 8,3-4 er røykjelsen eit symbol for våre bøner som stig opp til Gud. 
Paulus bruker røykjelsen som eit bilete på Kristus når han skriv i Efesarbrevet: Lev i kjærleik, liksom Kristus elska oss og gav seg sjølv for oss som ei gåve og eit offer, ein velluktande ange for Gud. (Ef.5,2)

[bookmark: _Toc525221814]Myrra
Myrra var eigenleg ein slags kvae frå eit spesielt treslag som veks i Afrika, og jødane brukte myrra til å lage ein kostbar salvingsolje. I 2. mos 30,23-25 finn me oppskrifta på den heilage salvingsolja som skulle brukast i samband med tenesta i tabernakelet:

Herren sa til Moses: Ta krydra balsam av beste slag: 500 sjekel flytande myrra, halvparten så 
mykje eller 250 sjekel velluktande kanel, 250 sjekel velluktande sukkerrøyr og 500 sjekel kassia, alt etter vekta i heilagdomen, og dessutan ein hin olivenolje. Av dette skal du laga ein 
heilag salvingsolje, ei velluktande blanding slik ein salveblandar gjer det. Ein heilag salvingsolje skal det vera. 

I det gamle testamentet høyrer me om fleire som vert salva i samband med innsettinga til spesielle oppgåver. Ingen kunne sjølv be om å verta salva. Det var Guds sjølv som utvalte einskildmenneske til teneste.  Me høyrer om tre grupper som vert salva til teneste i det gamle testamentet: Prestar, profetar og kongar.
· Saul og David vart salva til kongar (1. Samuelsbok 8,6 og 1. Samuelsbok 16,13)
· Aron og sønene hans vart salva til prestar (2. Mosebok 40,12-15)
· Elisja vart salva til profet (1. Kongebok 19,16) 

Presten:
Øvstepresten var leiar for heile prestetenesta, og den einaste som hadde lov til å gå innanfor forhenget til det aller heilagste i tempelet for å ofre ein gong i året, på den store forsoningsdagen. Presten si oppgåve var å vera ein mellommann mellom israelsfolket og Gud ved å tre fram for Gud på vegne av folket. Øvstepresten var ikkje syndfri i seg sjølv, men var på ein spesiell måte utvalt av Gud til å kome fram for Han og «bera den synda som heng ved dei heilage offera som israelittane vier til Herren» (2. mos. 28,38)

Profeten:
Profetane var menn og kvinner som hadde fått bodskap frå Gud som dei skulle videreformidle til israelsfolket. Profetane kom ofte med sterke oppmodingar om å leve i rettferd, og ikkje undertrykke enkene, dei farlause eller innflyttarane. Av og til fekk profetane beskjed av Gud om å advare folket om ulukker som ville hende om dei ikke vendte om frå syndene sine. Andre gongar sendte Gud profetar for å trøyste folket når det var i naud. Ofte kom denne trøysten i form av ein lovnad om ein framtidig frelsarkonge. Jesaja 7,14 er eit slikt døme. 

Kongen:
Det hebraiske ord for «konge» er mælek, som minner om eit verb som tyder å eiga og å regjere/styre. Kongen i gamaltestamentleg tid hadde altså stor makt. Kongens ord var lov. Han var øvste dommmar og hærførar når folket gjekk i krig eller måtte forsvare seg mot fiendar. 

Det hebraiske ordet «Messias» betyr «den salva». Myrraen som vismennene hadde med, vitnar om at Jesus er Messias, han som jødane venta på. Jesus er konge, profet og prest til evig tid. 

Myrraen er eit frampeik på Jesu død.
Myrrasalve vart dessutan ofte brukt til å salve den døde kroppen før gravlegginga. I Johannesevangeliet les me om at Nikodemus hadde med seg ei blanding av myrra og aloe då dei gravla Jesus. (Joh 19,39) Kvinnene som kom til grava tidleg fyrste påskedags morgon hadde også med seg salve. Den fekk dei som kjent ikkje bruk for fordi Jesus ikkje lenger var i grava. 
Jesus vart også salva ein gong medan han framleis var i live. Kort tid før han døyr, har Maria, søster til Marta og Lasarus, med ei kostbar nardussalve som ho heller ut over føtene hans. Når ho vert kritisert for sløsinga med dyr salve, tek Jesus henne i forsvar: «Lat henne vera! Ho har gøymt salven til gravferdsdagen min. (Joh 12,1-8).


Kjelder: 
https://www.foross.no/lyd/ord-i-bibelen-prest/
https://www.foross.no/lyd/ord-i-bibelen-profet/
https://www.foross.no/lyd/ord-i-bibelen-konge/

For vidare lesing: Jan Bygstad: «Skriften vitner om Jesus» Lunde forlag 1998




[bookmark: _Toc525221815]1: kveldssamling: 

Mål: 
Presentere juleevangeliet for borna. 

Du treng:

Tre fint innpakka gåver. På kvar av gåvene er det festa ein pakkelapp:

· Ein gullskatt. Til dømes sjokoladegullpengar eller sjokoladen Ferrero Rocher. Fjern klistrelappane på sjokoladekulene, slik at berre gullpapiret sit att. Sørg for at det er ein mynt/ kule til kvart barn. Pakk gullskatten inn i fint innpakkingspapir. På pakkelappen står det: «åpnes lørdag formiddag»

· Eit duftlys. Kan kjøpast hjå dei fleste interiørbutikkar. Alternativt: kongerøkelse frå apoteket eller velluktande te i lausvekt. Pakk duftlyset inn i fint innpakkingspapir. På pakkelappen står det: «åpnes lørdag kveld».

· Ei krukke eller flaske med flytande «myrra». Det er mogeleg å kjøpe myrraolje på nettet eller helsekostforretningar, men denne olja er ofte dyr. Alternativt kan ein nytte salve, hårbalsam eller massasjeolje som luktar godt for å illustrere myrraen. Ha oljen på ei dekorativ krukke eller flaske. Eit lite syltetøyglas utan etikettar kan fungere godt. Pakk myrraoljen inn i fint gåvepapir. På pakkelappen står det: «Åpnes søndag formiddag»

Eit ark med fylgjande dikt:

«Jeg regner med du snart forstår Hvilke gaver som du får:
En er tung, den andre lett. Den tredje skvalper, rett og slett!
Men siden må du kanskje gjette, for de neste gåtene er ikke like lette:
Èn fikk gavene først,- men hvem? Og si meg: hvorfor fikk han dem?»

Gjennomføring:
Start med å vise fram dei tre innpakka gåvene. Så flotte presangar! Kvar kjem dei frå? Og kven kan dei vera til? Her ligg eit papir. Det står eit dikt her. Les diktet høgt:  
Skjønte de kva som sto i diktet? Det var litt vanskeleg skrive. Diktet handlar om dei tre gåvene: Ein er tung (løft og kjenn på gåvene) og ein er lett. Og inni den tredje gåva skvalpar det visst. 
Det ser ut som om me har fått tre oppgåver: Fyrst må me gjette kva som er i presangane. Det var visst den enkle delen av oppdraget. Og så må me forsøke å finne ut kven som fekk desse gåvene fyrst. Og så var det eit spørsmål til: «hvorfor fikk han dem». Me skal altså finne ut kvifor denne personen fekk akkurat denne typen gåver? 
Merkeleg. Er det nokon som klarar å gjette svaret på det fyrste spørsmålet? Kva kan det vera i gåvene? Kanskje me berre skal pakke opp med ein gong? Det heng ein pakkelapp på kvar presang. «åpnes lørdag formiddag». Då må me vel berre vente til i morgon. 
I mellomtida kan me kanskje fortsetje med det som eg eignetleg hadde tenkt å gjera: fortelje kva som skjedde den gongen då Jesus vart fødd!
Gjenfortel juleevangeliet ved hjelp av den vedlagte powerpoint-serien «juleevangeliet». Powerpointen går relativt kjapt gjennom fyrste del av forteljinga, og dveler mest med dei tre vismennene. Dette samsvarer med opplegget for denne leiren. 

[bookmark: _Toc525221816]1. bibeltime: Gull fordi Jesus er konge. 

Mål: 
Vise at Jesus er ein annleis konge. Jesus vil vera ein fredskonge for kvar den som treng ein konge og frelsar i livet sitt. 
Du treng: 
· Ein gullskatt. Til dømes sjokoladegullpengar eller sjokoladen Ferrero Rocher. Fjern klistrelappane på sjokoladekulene, slik at berre gullpapiret sit att. Sørg for at det er ein mynt/ kule til kvart barn. Pakk gullskatten inn i fint innpakkingspapir
· Kappe, krune, sverd o.l for å kle opp ein mektig konge. 
· Babydokke sveipt i grove tøyfiller. 
Gjennomføring:
Start med å kjenne på den innpakka gåva. Gjer eit poeng ut av at gåva er svært tung og fint innpakka. Endeleg kan me åpne den fyrste pakka! Det må ligge noko verdifullt inni. Er det nokon som kan gjette kva som er under papiret? 
Åpne presangen. 
For ein spesiell presang. Då veit me i alle fall svaret på det fyrste oppgåva frå diktet: det ligg gull i den fyrste pakken. Er det nokon av dykk som har fått gull i gåve nokon gong? Har de høyrt om nokon som har fått ein presang av gull? I går høyrde me om at det vesle Jesusbarnet fekk tre ulike gåver av dei vise mennene frå landet i aust. Ei av gåvene var gull. 
Var ikkje det ein underleg presang å gje til eit lite barn? Hadde dei vise mennene litt dårleg fantasi? Klarte dei ikkje å forestille seg kva sånne babyar eigentleg treng? Hadde det ikkje vore betre om Maria og Josef fekk ein sekk med praktiske babyting? Nokon fine tøybleier eller ei skikkeleg vogge til å legge guten i? Det ville vore vanlege, nyttige presangar til ein baby. 
I Bibelen står det om ein konge som heitte Salomo som hadde uhorveleg mykje gull! 
Vis powerpointillustrasjon «kong Salomo». Sjå vedlegg
Han var ein klok og mektig konge som levde i Israel nesten tusen år før Jesus vart fødd. Det står om han at han satt på ei trune av reint gull og at alle drikkebegera hans også var av gull. Ingenting var av sølv,- det var liksom litt for simpelt. Når folk kom på besøk, hadde gjestene med gåver av gull for å vise respekt og fordi dei ville vera vener med han. Det var sikkert lurt å vera vener med ein så mektig konge! Og slik fekk Salomo stadig meir gull!
Ein konge som hadde mykje gull, hadde stor makt. Og ein konge med stor makt, fekk mykje gull!
Gull var altså ei gåve som passa for ein konge. 
Korleis ser ein konge eigentleg ut? Lag ei «trune» av ein stol med fløyelsstoff, tyll, og liknande. Få fram ein av deltakarane og kle han eller henne opp med krune, kappe, sverd og liknande. Plasser kongen på truna. Ein konge er stor, sterk, mektig og fint kledd, ikkje sant? 
Var det slik Jesus såg ut då vismennene kom på besøk? Nei, Jesus sat ikkje på ei fin trune. Han låg i ei krybbe. Og kleda hans var fattigslege. Han var ikkje stor og mektig. Naturlegvis ikkje, - han var jo berre eit lite barn! Finn fram babydokka. Få ein av deltakarane fram for å halde dokka. Jesus var så liten at han ikkje ein gong kunne gå sjølv. Han måtte berast av mammaen sin. Jesus likna ikkje akkurat på nokon stor og mektig konge! Likevel skjønte vismennene at det var det han var. 
Korleis reagerer vismennene når dei får sjå Jesusbarnet?
 Slå opp Matteus 2,11 og les saman:
Dei gjekk inn i huset og fann barnet hos mora, Maria. Og dei fall på kne og hylla det
Dei viktige, vaksne og kloke mennene la seg på kne og hylla barnet. Å hylle nokon betyr å vise nokon stor respekt, gjera ære på nokon. Dei vise mennene hylla det vesle barnet fordi dei visste at Jesus ikkje berre var ein fattig baby. 
Då dei såg den nye, store stjerna på himmelen, hadde dei skjønt at ein ny og mektig konge var fødd. Og då dei fann han, visste dei at dei var komne rett. Sjølv om det vesle Jesusbarnet ikkje minna mykje om ein stor konge! 
Var det andre som visste at Jesusbarnet var ein konge? Ja, mammaen hans, Maria, hadde fått beskjed av engelen:
Slå opp Lukas 1,32-33 og les saman:

Engelen sa:
Han skal vera stor og kallast Son til Den høgste.
          	Herren Gud skal gje han kongsstolen til David, far hans.
         	 Han skal vera konge over Jakobs hus til evig tid,
        	og det skal ikkje vera ende på kongedømet hans.»

Jesus skulle ikkje berre vera ein vanleg konge. Han skulle vera konge til evig tid!
Bøn:
Kjære Jesus! Takk for at du er konge, i dag og for all tid! 
Songar: (tekst på vedlegget «sanger»)
· Jesus er kongen min
· Majestet, konge i evighet
· Halleluja, opphøy Jesus

Til gruppesamtale:
· Kvifor trur de vismennene drog av garde til eit framandt land for å helse på eit nyfødd barn?
· Kva trur de dei vise mennene tenkte då dei såg at kongen som dei hadde reist så langt for å besøke sov i ein stall?

Avslutt bibeltimen med å dele ut «gullkllumpane». Spar eit par gullklumpar til å vise fram under siste bibeltime. 

[bookmark: _Toc525221817]2. kveldssamling: Røykjelse fordi Jesus er sann Gud

Mål: 
Vise at barnet i krybba ikkje berre er eit spesielt menneske, men også sann Gud. Vise at Jesus er verdig vår tilbedelse.
Du treng:
Eit duftlys. Kan kjøpast hjå dei fleste interiørbutikkar. Alternativt: kongerøkelse frå apoteket eller velluktande te i lausvekt. Pakk duftlyset inn i fint innpakkingspapir. 

Gjennomføring:
Start med å kjenne på den innpakka gåva. Hm... Denne pakken var mykje lettare enn den me pakka opp under bibeltimen tidlegare i dag. Og så luktar den skikkeleg godt! Send rundt og la borna lukte. Nokon som kan gjette kva som er i pakken denne gongen? 
Dette er eit duftlys. Duftlyset minner litt om røykelse, sjølv om røykelsen som vismennene hadde med til Jesus heilt sikkert såg ganske annleis ut. Røykelsen som Jesus fekk skulle også brennast for å gje god lukt. 
Tenn duftlyset. 
Er det nokon som veit kva røykelse eigentleg er? Røykjelse er ei blanding krydderurter, spesielle oljer og ein slags kvae som luktar godt. I Bibelen finn me ei heilt spesiell oppskrift på ein heilag røykjelse som berre skulle brukast i tempelet. Det var faktisk strengt forbudt å lage denne spesielle røykjelsen heime hjå seg sjølv. Denne spesielle tempelrøykelsen skulle berre brukast til ære for Gud!
For dei eldste borna: Slå opp og les saman: 2.Mos. 30.34-37:
Herren sa til Moses: Ta deg velluktande røykjelsesstoff, balsamdropar, myrraolje, gummiharpiks og rein virak. Det skal vera like mykje av kvart. Av det skal du laga blanda røykjelse, slik ein salveblandar gjer det, salta og rein og heilag. Noko av det skal du knusa til pulver og leggja framfor vitnemålet i teltheilagdomen, der eg vil møta deg. Høgheilagt skal det vera for dykk. Røykjelse som er slik blanda, må de ikkje laga til dykk sjølve. De skal halda han heilag for Herren. 
Det var altså prestane som pleide å bruke røykjelse i tenesta si i tempelet. Kvar dag brente dei røykelse inne i tempelet, til ære for Gud. Røykelsen skulle vera ei vellukt for Gud, og eit symbol på at Gud er heilag. Det var berre Gud som var verdig til å ta imot ei slik gåve. 
Vis powerpointillustrasjon «røykjelse i tempelet»
Kvifor trur de Jesusbarnet fekk røykelse i gåve frå vismennene? Jesus er Gud. Jesus var eit heilt ekte menneske, og samtidig var han Gud.
Tenk det: det vesle barnet som låg på fanget til mammaen sin, som drakk pupp og tissa i bleiene sine, er Gud! Gud som har all makt og som har skapt heile verda, blei fødd som eit lite og hjelpelaust barn ei natt i Betlehem for ca to tusen år sidan.
Fordi Jesus blei menneske, veit han korleis det er å vera menneske. Han veit korleis det er å vera liten og redd. Han veit korleis det er å kjenne seg einsam, trist, svak.. Det er godt å vite! Me kan gå til Jesus med alt me tenker på og alle våre kjensler. Og han veit korleis me har det!
På same måte som røyken frå røykelsen i tempelet steig mot himmelen, stig våre bøner opp mot himmelen til Jesus. Og me veit at Han tek imot og høyrer bønene våre!
Det er nesten umogeleg for hjernen vår å forstå at Han som har skapt heile verda kunne bli til eit bitte lite barn i magen til ei dame. Kvifor i all verda ville Jesus bli menneske? Det skal me snakke meir om i morgon!
Bøn: 
Kjære Jesus!
Takk for at du kom til jorda som eit lite menneske. Det er godt å tenke på at du veit korleis det er å vera barn. No vil vi vera stille og be kvar for oss for det me tenker på. (…) Takk for at du alltid høyrer når me ber. Amen. 
Song:
· En krybbe var vuggen
· Å kom nå med lovsang


[bookmark: _Toc525221818]2. bibeltime: Myrra for eit spesielt oppdrag!

Mål: 
Vise at Jesus er Messias, han som er salva. Jesus er vår øvsteprest. Han er profeten og kongen. Myrraen minner oss om at Jesus kom til jorda for å døy for våre synder. 

Du treng: 
Ei krukke eller flaske med flytande «myrra». Det er mogeleg å kjøpe myrraolje på nettet eller helsekostforretningar, men denne olja er ofte dyr. Alternativt kan ein nytte flytande salve, hårbalsam eller massasjeolje som luktar godt for å illustrere myrraen. Ha oljen på ei dekorativ krukke eller flaske. Eit lite syltetøyglas utan etikettar kan fungere godt. Pakk myrraoljen inn i fint gåvepapir. 

Gjennomføring:
No har me berre ein pakke igjen. Lukt på pakken. Det luktar godt av denne også. Rist forsiktig. Det er akkurat som om det skvalper i pakken. Kan det vera noko flytande inni? Pakk opp, og lat borna lukte. 

Denne gongen var det ganske lett å gjette kva som var i pakken. Dette er eigentleg ikkje ei ekte myrraolje, men kanskje dette liknar litt på myrraen som Jesus fekk? Me veit jo ikkje heilt korleis gåva såg ut. Myrra var eigenleg ein slags kvae frå eit spesielt treslag som veks i Afrika, og jødane brukte myrra til å lage ein kostbar salvingsolje. Det finst ei oppskrift på ei slik olje i Bibelen: 

For dei største borna: Slå opp i 2. mos 30,23-25 og les saman:

Herren sa til Moses: Ta krydra balsam av beste slag: 500 sjekel flytande myrra, halvparten så 
mykje eller 250 sjekel velluktande kanel, 250 sjekel velluktande sukkerrøyr og 500 sjekel kassia, alt etter vekta i heilagdomen, og dessutan ein hin olivenolje. Av dette skal du laga ein 
heilag salvingsolje, ei velluktande blanding slik ein salveblandar gjer det. Ein heilag salvingsolje skal det vera. 

I det gamle testamentet kan me lese om nokre personar som fekk helt slik salvingsolje over hovudet sitt før dei skulle gå inn i spesielle oppdrag. Er det nokon som hugsar ei forteljing frå bibelen om folk som vart salva til ei teneste?

· Saul og David vart salva til kongar (1. Samuelsbok 8,6 og 1. Samuelsbok 16,13)
· Aron og sønene hans vart salva til prestar (2. Mosebok 40,12-15)
· Elisja vart salva til profet (1. Kongebok 19,16) 

Vis powerpointillustrasjon av David som blir salva til konge

I det gamle testamentet høyrer me altså om at Gud utvel enkeltpersonar til å gå inn i spesielle roller, anten som konge, prest eller profet. 

· Prestane si oppgåve var å bera fram offer i tempelet for alle dei gale tinga som Israelsfolket hadde gjort, slik at menneska kunne få tilgjeving for syndene sine.
· Profetane var menn og kvinner som fekk budskap frå Gud som dei skulle sei vidare til israelsfolket. Av og til måtte profetane advare folket om ulukker som ville hende dersom dei fortsatte å gjera vonde ting. Og når folket hadde det vondt, sendte Gud profetar for å trøyste. Profetane pleide å byrja bodskapet sitt med: «så seier Herren…»

Det var ingen som kunne be om å bli salva til konge, prest eller profet. Det var Gud som valde desse personane ut. Før ein gjekk inn i oppdraget, fekk ein helt olje som lukta godt over hovudet sitt. 

Men trengte Jesus ei slik salvingsolje? Kva var oppdraget til Jesus? 

Jesus var konge. Det høyrde me om i går. Var han noko meir? Ja, på ein måte skulle Jesus vera både konge, profet og prest. 
Men Jesus trengte ikkje å seie «så seier Herren» Jesus sa i staden: «Sanneleg, sanneleg, eg seier dykk…!» Kvifor sa han det? Han var jo Gud!
Jesus bar også fram eit offer., slik som prestane i tempelet gjorde. Prestane pleide å ofre eit dyr, til dømes eit lam. Kva var det Jesus ofra? Han ofra seg sjølv då han døydde på krossen. 

Det var ein ting til ein kunne bruke myrraolje til:
På Jesu tid pleide ein å bruke myrraolje i begravelser. Før ein la den døde kroppen inn i grava, smurte ein kroppen inn med olje. Kvinnene som kom til grava til Jesus 1. påskedag, hadde med seg slik olje. 

Myrraoljen var eit teikn på at Jesus skulle dø på ein spesiell måte, og at døden hans skulle bety noko spesielt. Kvifor måtte Jesus døy slik?

Oppsummering:
Hald fram dei tre gåvene. Finn fram diktet igjen. No veit me kven som fekk desse gåvene fyrst. Det var Jesus. Og så har me høyrt kvifor han fekk akkurat desse gåvene:

· Gull fordi Jesus er konge
· Røykelse fordi Jesus er Gud
· Myrra fordi Jesus hadde eit spesielt oppdrag på jorda: Han er Messias, den som er salva. Og han døydde for å betale for alt det gale menneska har gjort, slik at me kan få vera saman med Gud for alltid. 

Bøn:
Kjære Jesus! Takk for at du vil vera vår konge. Takk for at du kom til jorda for å døy for våre synder. Takk for at me skal få vera saman med deg for alltid!

Songar: (tekst på vedlegget «sanger»)
· En krybbe var vuggen
· Et barn er født i Betlehem

[bookmark: _Toc525221819]Bønevandring:
Me avsluttar denne siste bibeltimen med ei bønevandring. Målet for bønevandringa er å gje deltakarane rom for refleksjon og la dei få respondere på det dei har høyrt på leiren.  
[bookmark: _Toc525221820]Førebuing til bønevandringa:
Me har laga ulike forslag til bønestasjonar. Du vel kven du ynskjer å bruke. Det er også fint mogeleg å legge til andre stasjonar om du ynskjer. Dei vedlagte plakatane er lette å redigera dersom du ynskjer å gjera tilpassingar. For barn som har lite erfaring med bøn, passar det kanskje best med aktive postar, medan det for barn med bøneerfaring kan fungera bra med meir kontemplative postar. 
Gjer rommet så estetisk og innbydande som mogeleg. Pynt gjerne med tøystykke, levande lys, ein oppslått Bibel og liknande. Gjer klar roleg bakgrunnsmusikk frå ein CD-spelar eller ei speleliste. 
Hugs å be for borna og samlinga. 
Sjekk nettsida for meir info om bønevandringar: 
https://nlm.no/arbeid-i-norge/nlm-ung/ressurser/spoton/trospraksis/bonnevandring/
[bookmark: _GoBack]
[bookmark: _Toc513060511][bookmark: _Toc525221821]Gjennomføring av bønevandringa:

Start med å sei litt kort om kva bøn er. 
Forklar grundig kva som skal skje. Demonstrer kvar einskild post, så konkret som mogeleg. Forklar at bønevandring handlar om å vera stille saman med kvarandre og stille saman med Gud. Difor er det ikkje lov å prate med kvarandre. Men det er heilt lov å berre sitte stille, lytte til musikk og slappe av dersom ein ikkje ynskjer å be. 
Tenk igjennom og gje tydeleg beskjed om kva borna skal gjera når dei er ferdige. Skal dei bli verande i rommet, eller kan dei gå ein annan stad og gjera noko anna? Det er eit viktig poeng at dei som ynskjer meir tid, ikkje blir forstyrra av andre deltakarar. 




[bookmark: _Toc525221822]Hobbyaktivitetar:

[bookmark: _Toc525221823]Lag dei vise menn som fingerdokker!

Lat borna bruke fantasien sjølv, eller klipp ut malar, som vist på biletet. Biletet tilsvarer eit A4-ark. Klipp ut kroppane i filt, og lim langs kanten av kroppen, slik at det vert plass til ein finger inni fingerdokka. Om du heller vil bruke fingerdokkene som juletrepynt, limer du på ein sytråd til hempe. 
Du treng: 
Filt i ulike fargar
Tusj til å teikne ansikt
Lim
Perler, paljettar, gull- og sølvpapir eller liknande til gåver

Sjå framgangsmåte her:
 https://www.bakerross.co.uk/craft-ideas/kids/three-wise-men-finger-puppets/


[bookmark: _Toc525221824]Kopier opp, klipp ut og lim saman ei søt julekrybbe i papir:
Kopieringsoriginalar finn du her: http://123kidsfun.com/cut-and-glue-christmas/

[bookmark: _Toc525221825]Søte englar av bretta notepapir:
Kopieringsoriginalar finn du her: https://no.pinterest.com/pin/521643569332300585/

[bookmark: _Toc525221826]Enkle og dekorative papirstrimmel- hjarte:
Kopieringsoriginalar finn du her: http://www.foreldremanualen.no/2011/12/lag-dine-egne-julehjerter/




[bookmark: _Toc525221827]Andre ressursar: Superblink.no

På superblink.no finn du fleire ressursar:
Film om Jesu fødsel: https://superblink.no/superfortellinger/jesus-blir-fodt/
Spørsmål: https://superblink.no/superpedia-jesu-fodsel/
Quiz: https://superblink.no/quiz-jesu-fodsel/

